YAADANNOO GUYYAA GOOTOTA OROMOO EBLA 15, 2012 
United Kingdom
Miseensotni ABO, deegartootni fi hawaasni Oromoo biyaa United Kingdom jiraatan Ebla 15 guyyaa goototaa Oromoo bara 2012 magaala London fi magaalaa Leeds keessatti heddumminaan walgahii godhatanii sirna howaa fi hamilee guutuun kabajatan. Ayyaana kana irratti Miseensi Shanee Gumii Gumii Sabaa ABO, J/ Araarsoo Biqilaa karaa bilbilaa (Teleconference) qooda fudhatanii jiru. Ayyaanni guyyaa Gootota magaalaa London keessatti ta’e irratti itti gaafatamaan ABO kutaa UK, obbo Barsiisaa Guutama, suuralee goototaa jala habaaboo kaa’anii dungoo (shaamaa) qabsiisuudhaan eegalame. Akkasumas, bakka bu’ootni hawaasaa Oromoo, dargaggoo Oromoo, tokkummaa barattota Oromoo fi shamrran Oromoo dabaree dabareen habaaboo suuraalee Goototaa jala kaa’aaniiru. Gootota wareegamaniif yaadannoo daqiiqaa lama ta’ee jira.

Itti aanse,  itti gafatamaan ABO kutaa UK, Obbo Barsiisaa Guutamaa, guyyaa goototaa ilaalchisee haasawaa godhan keessatti guyyaan kun maal akka ta’e, maaliif Oromoon akka kabaju, Goototni Oromoo kan durii fi kan amma jiran enyuu akka ta’anii fi nurraa maaltu eegama kan jedhu irratti ibsa kennaniiru. Sababni inni guddaan guyyaa goototaa kabajnuuf galfata goototni Oromoo nutti kennan bakkaan gahuu irratti mariihachuu fi tokkoon tokkoon keenya dirqama keenya bahuu dha jedhaniiru. Kanas gochuu kan dandeenyu yoo kaayyoo goototni keenya kufaniif guyya guyyaan yaadannee fi afuurri isaanii yeroo hundaa nu keessatti calaqqise dha jedhaniiru.
Itti aanse, manguddoo ragaa jiraa (living evidence) ta’an, Obbo Baqqalaa Mokonnon, gootota wareegaman keessaa kan waliin turani maqaan caqasuudhaan ibsa godhaniiru. Keessattu Oromootni Waldaa Maccaa fi Tuulamaa dhaabanii mirga Oromoof falmuu jalqaban murannoon fi tokkummaan isaanii ol’aanaa akka ture ibsaniiru. Kunis QBO har’a bal’inaan finiinaa jiruuf buu’ra akka ta’e addeessaniiru. Itti annasudhaan walaloon gootota faarsuu fi ummata onnachiisu dardara tokkoo fi shamarran tokkoon wal duraa duuba dhihaatee jira. 

Itti aansee, Obbo Leenoo A/ Garoo, I/G Jaarmayaa ABO kutaa UK, haala hiree murteeffannaa Oromoo seena biyya kaanii waliin qabsiisanii dhiheessaniiru. Mirgi hiree murteeffanaan kan Oromoo keessatti jalqabame qofa utuu hin taane ummatni amma qaroomne jedhan hundi kan itti amananii  fi yeroo tokko keessatti gaaffii akkasii qabaachaa akka ture ibsaniiru. Kanaaf, hiree murteeffannoon mirga saba hundaa ti jedhaniiru. Haasawaa isaanii keessatti tokkuummaan dhaabota Oromoo hedduu barbaachisaa dha; akkasumas QBO keessatti jijjirama tooftaa gochuun murteessaa akka ta’e ibsaniiru. 
MSG ABO, J/Araarsoo Biqilaa,  karaa bilbilaa (Teleconference) ayyana kana irratti qooda fudhataniiru. Waa’ee guyyaa goototaa fi sababa guyyaan kun itti filatame erga ibsanii booda haala biyyaa keessaa fi QBO yeroo ammaa keessa jiru bal’inaan ibsaniiru. Mootummaan Wayyaanee rakkina guddoo keessa akka jirutuu fi kufatiin ishee dhihaate akka jiru hubachisaniiru. Sochii QBO yeroo ammaa biyya keessatti finiiaa jiru Wayyaanee hedduu rifachiisee jira. Kunis ummata keenyaaf carraa gaarii akka ta’e ibsaniiru. WBOn giddu galeessa biyyaa keessatti tarkaanfii mul’ataa fudhachaa jira. Qeerroon fi ummatni Oromoo guutuu biyyatti falmachaa jira; jaarmayaan ummata firaa fi diina isaa adda baasee hubatee jira. Kanaaf, goototni Oromoo har’aan tana qabsaawaa jiran abdii ummata oromoo ti jedhaniiru. Kanaaf, gootota keenya cinaa dhaabbannee carraa amma argame kanatti dhimma bahuu qabna jedhaniiru. Mootummaan Wayyanee sodaa sochii QBO yeroo ammaa irraa kan ka’e Oromoo biyya keessaa fi alatti addaa qooduuf halkanii fi guyyaa hojjechaa jirti. Kanaaf ummatni Oromoo dammaqinsaan of-eeggachuu qaba jedhaniiru. Itti dabalees, ololli dhihoo kana ‘ABOn kaayyoo isaa jijjiiree jira’ jedhu dhara akka ta’e ibsaniiru. ABOn kaayyoo isaa hin jijjiire. Kaayyoon ABO har’as borus hiree murteeffannaa ummata Oromoo dhugoomsuu dha. Gartuun dhaaba keessaa bahee yeroo ammaa ummata Oromoo afaan fajjessaa jiru ABO bakka bu’uu hin dandahu. Wayyaaneen dhihoo kana fiilmii genocide (sanyii duguuguu) qopheessitee ummatatti agarsiisaa jirtu kijiba, ummata dogoggorsuu fi ABO jibbisiisuuf ololaaf kan qindaawe ta’uu isaa hubachiisanii ummatni Oromoo shira akkasii dammaqinsaan akka eeggatu hubachiisaniiru. 

Itti fufuudhaan, kaayyoo goototni keenya kufaniifii bakkaan gahuuf maal gochuu qabna kan jedhu irratti   mareen bal’inaa ta’ee jira. Maree kana keessatti bakka bu’ootni Waldaa hawaasa Oromoo, Waldaa Dargaggotaa Oromoo fi Tokkummaa Barattota Oromoo (TBOA) wal duraa duuba guyyaa kun guyyaa haqaa tata’uu isaa ibsanii; sababni jaarmayotiin maqaa Oromootiin ijaaramanii socho’aa jiran kun hundee isaa gootota Oromoo ti jedhaniiru. Kanaaf, kaayyoo goototni Oromoo wareegamaniif bakkaan gahuuf qooda keenya bahuun dirqama Oromummaa ti jedhaniiru. Akkasumaas, yaada fi gaaffii adda addaa dhihaatee mareen bal’inaan gaggeefamee milkii xumuramee jira.  

Dhuma irratti ummatni Oromoo ayyaana kana irratti hirmaatan WBO fi qabsoo bilisummaa Oromoo ABOn hoogganamu deeggaruu fi tokkummaan hiriiruu akka qaban mikaneessaniiru. Deegarsa isaaniis gummacha maallaqaa kennuudhaan agrasiisanii jiru.  

Gama biraan, miseensotni ABO, deeggartootaa fi ummatni Oromoo konyaa Yorkshire jiraatan magaalaa Leeds keessatti walgahanii guyyaa goototaa sirna howaan kabajataniiru. Ayyaana kana irratti guyyaa goototaa ilaalchisee ibsi kan godhame yammuu ta’u walaloon gootota leellisuu fi ummata onnachiisu dagahamee jira. Akkasumas, agarsiifni (diraamaa) qophaawee hirmaattotaaf dhihaate hamilee ummataa kakaasuu dandeheera. Ummatni ayyaana kana irratti argaman maree bal’inaan erga godhatanii booda tokkummaan wal-qabatanii QBOf gummaachuu akka qaban mirkaneessanii jiru. Guyyaan yaadannoo gootota kun bakka lameenittuu (magaalaa London fi magaala Leeds keessatti) sirna howaa, hamilee guutuu fi milkiin xumuramee jira. 

IUOf!
Qabsaawaan ni kufa qabsoon itti fufa!
Ummata Oromoo Biyya UK

